Búskaparráðið á fundi við Fíggjarnevndina 26.novembur 2002 

Búskaparráðið gav út frágreiðing í summar og heldur ikki, at munandi broytingar eru farnar fram síðani tá. Raðið vísir tí Fíggjarnevndini til frágreiðingina og tær niðurstøður, sum í henni standa.

Heimaeftirspurnin heldur tørn – útflutningurin minni

Meginrákið í búskapinum sýnist at vera framhaldandi vøxtur, hóast fall í útflutningsprísum í 2001 og minking í nøgdum í 2002. Vøxturin er í meira mun grundaður á innlendskan eftirspurning enn frammanundan.

Eyðkent er eisini at vaxandi eftirspurn framvegis er eftir arbeiðsfólki, men at framboðið ikki vexur við somu ferð. 

Tilgongdin til arbeiðsmarknaðin uttaneftir er munandi minni í 2002 enn í 2001, tí nettoflytingin til Føroya er fallin við einum triðingi hetta seinasta árið. Væntast kann, at tað er tann frægari útbúna arbeiðsfjøldin, sum kemur um flogvøllin, og at tað tí er av tí slagnum, at minni framboð er.

Væntandi er tað trupulleikin at seta búgv, sum forðar heimflytingini og framboðnum á arbeiðsmarknaðinum annars. Búskaparligi missurin er stórur, tí væntandi er hetta arbeiðsframboð til heimamarknaðin, sum ikki sleppur framat.

Tey árini, tá útflutningurin ikki gevur munandi íkast til búskapin, er tað heimamarknaðurin, sum skal bera framgongdina – ella forða afturgongdini. Fíggjarliga styrkin hjá húsarhaldum, fyritøkum og tí almenna hevur stóran týdning fyri støðufesti í búskapargongdini, tí ein javnur og javnt vaxandi eftirspurningur heldur teimum ógvusligu kreppunum burtur. Eyðvitað skal heimanýtslan kortini verða burðardygg í mun til handilsjavnan og innlendksa framboðið av vørum og tænastum.

Av hesi somu orsøk hevur tað stóran týdning fyri støðufestið, at atgongdin til føroyska arbeiðsmarknaðin er so lagalig sum til ber. Vøxturin hesi seinastu tvey árini kundi havt verið munandi betri, um tað almenna veitti betri ansingarmøguleikar fyri børn og gomul og um møguleikarnir at seta búgv vóru betri.

Húsarhaldseftirspurnin sýnist ikki at vera stórvegis minni, hóast lakaru búskapargongdina.

Húsaprísirnir halda fram at vaxa, sum vituligt er,men brúkaraprístalið er kortini bara vaxið við einum sløkum prosentið seinasta hálvt annað árið.

Informasjón og góðskustýring hjá tí almenna

Stór framstig eru hend hesi seinastu árini í eftirlitinum við fíggjarlógini. Roknskaparliga uppgerðin er dagførd mánaðarliga og grannskoðanin er neyvari enn nakrantíð.

Men at útreiðslurnar eru bókaðar og grannskoðaðar, er ikki samstundis váttan fyri at tær góvu besta úrslitið fyri samfelagið. At inntøkurnar eru bókaðar og grannskoðaðar gevur heldur ikki vissu fyri at gjaldsskyldan á skilabesta hátt varð skift á borgararnar.

Tá vanlig bókhaldseftirlit eru fingin at virka, er tað ofta hetta evnið, sum stendur næst á skránni. Er gagnið av útreiðslunum tað frægasta, vit kundu fáa fyri goldnu upphæddirnar? Stendur gagnið mát við hugburðin í samfelagnum?

Hetta hevur áhuga hjá øllum borgarum, men er ikki minst av týdningi, um sparast skal.

Teir stovnar, sum veita borgarunum tænastur, kenna í ov lítlan mun um tørvin millum borgararnar og vita í ov lítlan mun hvør ið fær almennu penga- ella tænastuveitingarnar. Tessvegna seyrar ov lítil informasjón frá teimum, sum hava beinleiðis veitingina um hendi, upp til teirra, sum endaliga taka avger um útreiðslustýringina.

Stýringin verður tí mest ein spurningur um roknskaparligt eftirlit og ikki í sama mun ein spurningur um tænastugóðsku og útlitini fyri tørvinum.

Vit eru aftarliga, samanborið við onnur lond, tá talan er um informasjón og góðskustýring í almennu fyrisitingini. Tað kemur tí ofta fyri, at vøxtur í útreiðslunum kemur óvart á, av tí at informasjónin um hvør ið tað er sum fær veitingarnar og informasjónin um útlitini fyri tørvinum ikki er nóg góð.

Vit eru tessvegna eisini aftarliga, tá ræður um kunnleikan um hvussu vælferðin er skift millum borgararnar.

Uppgávan hjá tí almenna er ikki bara at hava eftirlit við at ”kassin stemmar”, men eisini at skattakrónurnar gera frægasta gagnið tá tær verða brúktar. Hetta gerst ikki uttan informasjón um hvør ið fær veitingarnar og hvussu vælferðin er skift millum borgararnar.

Vinnupolitikkurin

Í frágreiðingini hjá Búskaparráðnum 2002 varð víst á, at vit eftir øllum at døma liggja væl aftan fyri hini norðurlondini í inntøku, roknaða upp á íbúgvan – og upp aftur aftari í framleiðslu upp á íbugvan.

Víst varð eisini á, at tað ikki einans er støddin á landinum, sum hevur týdning, tí at Ísland er í dag millum fremru londini, tá ræður um inntøku og framleiðslu.

Slíkur varhugi átti ikki at ligið ósvaraður og hvaðna minni møguleikarnir at bøta um støðuna ókannaðir.

Ráðið hevur eisini – bæði í hesari frágreiðingini og øðrum frammanundan – víst á, at tað í stóran mun ræður um vinnupolitikk, tá talan er um framleiðslu roknaðan upp á íbúgvan. Sjálvandi hava náttúrugivin kor stóran týdning. Men tey hava alt minni týdning í dag enn frammanundan, tí framburður er ikki grundaður á náttúrugivin kor eina.

Ásannast má, at almenni vinnupolitikkurin er munandi skilabetri í dag enn fyri 10-15 árum síðan, men kortini er hugburðurin til útflutningsvinnur og ráevnisvinnur framvegis ein forðing fyri framburði.

Atgongdin til náttúruráevni – fisk, alifirðir, olju o.a. – eigur ikki at vera ókeypis. Atgongdin eigur í stóran mun at verða stýrd eftir gjaldsevnunum og rakstrardygdini heldur enn eftir øðrum tilvildarligum reglum.

Tann orka – nøgdin av arbeiðsorku og kapitali – sum vit brúka til at fáa náttúrutilfeingi til høldar, er í dag bæði ov stór og heldur ikki tann mest kappingarføra. 

Tessvegna liggur eitt - eftir øllum at døma - munandi vaxtraríkast bundið í serliga fiskiskap, sum bæði kundi gjørt fiskiskapin kostnaðarminni og kundi komið til frægari nyttu aðrastaðni í búskapinum.

Var tað í størri mun rakstrarorkan, sum gav atgongd til fiskiskap og aðra ráevnisvinnu, so hevði samfelagsligi kostnaðurin av framleiðsluni verið minni, framleiðsluorkan aðrastaðni í búskapinum størri og almennu inntøkurnar størri, so at lønarskatturin kundi verið minni.

